
Annotatsiya. O‘zbek Qashqadaryo shevalari ko‘plab tadqiqotlar uchun o‘rganish obyekti bo‘lgan. Shevalar doimiy o‘zgaruvchanligini 
inobatga oladigan bo‘lsak hudud shevasini qayta tadqiq qilish bugunning dolzarb masalalaridan biri hisoblanadi. O‘zbek 
tilining janubiy-g‘arbiy guruhiga kiruvchi o‘ziga xos sheva xususiyatlariga ega bo‘lgan Qashqadaryo shevalari fonetik, leksik 
va grammatik jihatdan adabiy tildan farqli xususiyatlarga ega. Tadqiqotda shevalarning ichki tasnifi, 2020-2025-yillarda yangi 
to‘plangan dala materiallari asosida shevalarning bugungi holati, yosh avlod orasida sheva unsurlarining kamayishi sabablari 
hamda ayrim leksik birliklarning yo‘qolib borayotganligi ushbu areal shevalarini qayta tadqiq qilishga asos bo‘lmoqda.

Аннотация. Кашкадарьинские диалекты узбекского языка являются предметом многочисленных исследований. 
Учитывая постоянную изменчивость диалектов, пересмотр регионального диалекта является одной из актуальных 
проблем. Кашкадарьинские диалекты, принадлежащие к юго-западной группе узбекского языка и обладающие 
собственными диалектными особенностями, имеют фонетические, лексические и грамматические характеристики, 
отличающиеся от литературного языка. В исследовании рассматривается внутренняя классификация диалектов, 
текущее состояние диалектов на основе вновь собранных полевых материалов в 2020-2025 годах, причины упадка 
диалектных элементов среди молодого поколения и исчезновения некоторых лексических единиц, которые служат 
основой для пересмотра этих ареальных диалектов.

Abstract. Uzbek dialects of Kashkadarya have been the subject of many studies. Given the constant variability of dialects, re-
examination of the regional dialect is one of the current issues. Kashkadarya dialects, which belong to the southwestern group 
of the Uzbek language and have their own dialect features, have phonetic, lexical and grammatical characteristics that differ 
from the literary language. The study examines the internal classification of dialects, the current state of dialects based on newly 
collected field materials in 2020-2025, the reasons for the decline of dialect elements among the younger generation, and the 
disappearance of some lexical units, which serve as the basis for re-examining these areal dialects.

Kalit so‘zlar: Qashqadaryo shevalari, o‘zbek dialektologiyasi, fonetik o‘zgarishlar, leksik xilma-xillik, sheva va adabiy til, 
qipchoq, oraliq sheva.

Ключевые слова: Кашкадарьинские диалекты, узбекская диалектология, фонетические изменения, лексическое 

Har bir xalq o‘z mahalliy shevalarida muloqot 
yuritadi, binobarin, xalq o‘z shevasi bilan 
birga yashaydi va sheva ham xalqning butun 
borlig‘ini, moddiy va ma’naviy dunyosini, his-
tuyg‘ularini ifoda qiladi hamda bu jarayonda u 
to‘xtovsiz rivojlanish sari faoliyatda bo‘ladi va 
boyib boradi. Uning boyligi fonetik, grammatik 
va leksik sathlarda namoyon bo‘ladi. O‘zbek 
shevashunosligi hozirga qadar uzoq taraqqiyot 
yo‘lini bosib o‘tgan. Shevalarni o‘rganish, 

turkologiyada M.Koshg‘ariyning (XI asr) 
“Devonu lug‘atit-turk” asaridan boshlangan 
bo‘lsa, o‘zbek tilshunosligida asrimizning 
20-yillaridan boshlab hozirgacha turli 
aspektlarda o‘rganilib kelinmoqda. O‘zbek 
shevalarini o‘rganishni professor S.Ashirboyev 
5davrga bo‘lib tasniflaydi11. Xususan, 
shevalar ularning xususiyatlarini o‘rganishga 
Y.D.Polivanov, K.K.Yudaxin, A.K.Borovkov, 
V.V.Reshetov kabi olimlar o‘zbek shevalariga xos 

xususiyatlarini tadqiq qildi. Keyinchalik ushbu 
soha masalalari doirasida Sh.Shoabdurahmonov, 
A.Aliyеv, B.Jo‘rayеv, X.Doniyorov, Y.G‘ulomov, 
A.Ishayev, D.Abdurahmonov, A.Shermatov, 
S.Ibrohimov, N.Rajabov kabi olimlarimiz ilmiy-
amaliy ahamiyatga ega tadqiqotlarni amalga 
oshirdilar2.

Qipchoq shevalari tadqiqi bo‘yicha G‘ozi 
Olim Yunusov, F.Abdullayev, F.Abdullayev, 
A.Shermatov, X.Doniyorov, B.Jo‘rayev, 
O.To‘raqulov, A.Aliyev, A.Ishayev, S.Rahimov, 
D.Abduraxmonov, T.Qudratov, N.Rajabov, 
A.Turaqulov(Farg‘ona), T.Mirsoatov, T.Sodiqov, 
Sh.Nasirov, A.Mamatqulov, X.Alimurodov, 
M.Turabova, Sh.Shoabdurahmonov, N.Shoimova, 
singari olimlarimizning tadqiqotlarini alohida 
qayd qilish lozim3. Ushbu shevalar leksikasini 
o‘rganish bo‘yicha “Ат-туҳфатуз закияти 
фил-луғат-ит туркия”4 asari dastlabki 
manbalardan biri hisoblanadi. Sheva hodisalari 
va xususiyatlari yuzasidan yurtimizda ko‘plab 
tadqiqot ishlari amalga oshirilgan, ammo hali o‘z 
tatqiqini kutayotgan masalalar ham talaygina. 
Darhaqiqat, shevashunos olim S.Ashirboyev 
ta’kidlaganidek, “shevalar to‘xtovsiz rivojlanib 
boradi, bu esa shevalarni doimiy ravishda nazariy 
jihatdan o‘rganib borishni taqozo etadi va ilmiy-
nazariy ahamiyatini keltirib chiqaradi”5.

Qashqadaryo vohasining deyarli har bir 
hududi shevasi yuzasidan ilmiy kuzatishlar 
olib borilgan. Jumladan, professor S.Ibrohimov 
Beshkent shahar, Mirishkor tumani shevalari 
bo‘yicha qimmatli ma’lumotlarni keltirib hudud 
shevasida unlilar soni 6-7ta ekanligi kombinator 
variantlari bilan 10dan oshmasligni ta’kidlaydi. 
Mirishkor shevasida esa unlilarni (ɣ, у, и, ы, e, a, 

2	 Islomova Sh. Qashqadaryo qipchoq shevalari frazeologizmlarining ma’noviy va leksikografik talqini. Fil.f.f.d, (PhD). diss.  – Toshkent, 
2025. – B. 125. 

3	 Turdialiyev A. Denov shevalarini areal o‘rganish va til korpusiga joylashtirish. Fil.f.f.d, (PhD). diss.  – Toshkent, 2024. – B. 173; Ashirboyev 
S. O‘zbek dialektologiyasi. – Toshkent: Nodirabegim, 2021. – 176 b.

4	 Ат-туҳфатуз закияти фил-луғат-ит туркия. – Тошкент: Фан, 1968. – 280 б.

5	 Ashirboyev S. O‘zbek dialektologiyasi. – Toshkent: Nodirabegim, 2021. – 176 b.

6	 Иброҳимов С. Ўзбек тилининг Бешкент раён шевалари юзасидан кузатишлар//Ўзбек диалектологиясидан материаллар 1-том. 
В.В.Решетов  таҳрири остида. – Тошкент, 1957. – Б. 269-297.   

7	 Қудратов Т. Ўзбек тилининг оралиқ шевалари: Фил. фан. номз... дисс. – Тошкент, 1968. – 260 б.

ə, ɔ, o, ѳ) 10ta ekanligini ko‘rsatadi. “Shuningdek, 
Sobirjon Ibrohimov Shahrisabzning kulol, 
kashtachi va boshqa hunarmandlari tilidan kasb-
hunar terminlari hamda Chiroqchi tumanidagi 
qipchoqlarning til xususiyatlariga oid ayrim 
materiallar to‘plagan”6. To‘ra Qudratovning 
Qashqadaryo vohasi shevalari asosida olib borgan 
tadqiqotini oraliq shevalar tadqiqiga qo‘yilgan 
monografik plandagi ish hisoblash mumkin7. 
Uning “O‘zbek tilining oraliq shevalari” nomli 
tadqiqoti Qashqadaryo vohasining Shahrisabz, 
Yakkabog‘, Chiroqchi va Qamashi hududlaridagi 
sheva materiallari tadqiqiga bag‘ishlanadi. 
Mazkur ishda qayd qilingan hududlardagi 
shevalarning fonetik, morfologik, leksik 
xususiyatlari o‘rganiladi. Shuningdek, ishning 
kirish qismida Yuqori Qashqadaryoda yashovchi 
o‘zbek urug‘lari, bu urug‘larning shu hududlarda 
o‘troqlashib qolish sabablari, tarqalish chegarasi, 
oraliq shevalarning kelib chiqish belgilari, 
ularning tasnifi, sheva xususiyatlari xususida 
fikr yuritiladi.

Qashqadaryo shevalari leksikasi yuzasidan 
salmoqli tadqiqotlarni amalga oshirgan 
olimlarimizdan yana biri shevashunos Bolta 
Jo‘rayevdir. Uning “O‘zbek tilining Shahrisabz 
shevasi” mavzusidagi nomzodlik dissertatsiyasi, 
“O‘zbek adabiy tili va o‘zbek dialektlari” 
(1963), “Yuqori Qashqadaryo o‘zbek shevalari 
leksikasi // O‘zbek shevalari leksikasi” (1966), 
“Yuqori Qashqadaryo o‘zbek shevalari” (1969) 
nomli monografik ishlarini alohida qayd etish 
lozim. Muallifning “Yuqori Qashqadaryo o‘zbek 
shevalari” nomli tadqiqot ishida Qashqadaryo 
o‘zbek shevalari uch guruhga (shahar, qipchoq 
va oraliq shevalari) ajratib tasnif qilinadi, 

hudud shevalarining fonetik, grammatik va 
leksik xususiyatlari tahlilga tortilgan. Mazkur 
ilmiy ishning qimmatli tomoni shundaki, unda 
Yuqori Qashqadaryo o‘zbek shevalari, ularning 
til xususiyatlari, umumo‘zbek tili taraqqiyotida 
tutgan o‘ziga xos o‘rni haqida batafsil ma’lumotlar 
keltirilgan.

Qashqadaryo shevalari tadqiqotchilaridan 
yana biri Hamdam Hamrayevdir. H.Hamrayevning 
“O‘zbek tilining Qashqadaryo shevalaridagi 
asosiy fonetik xususiyatlar” nomli dissertatsiyasi 
ham nafaqat Qashqadaryo shevalari, umuman, 
o‘zbek qipchoq shevalari tadqiqida muhim 
ahamiyat kasb etadi. Ushbu tadqiqotda muallif 
Yuqori va Quyi Qashqadaryo hududi shevalari 
fonetikasi, unda yuz bergan asosiy fonetik 
hodisalar, ularning adabiy til fonetikasiga 
munosabati masalasiga asosiy diqqat qaratiladi8. 
Qashqadaryo shevalarining umumiy fonetikasi 
yuzasidan qimmatli ma’lumotlarni taqdim etadi. 

T i l shu no s A . She r m atov n i ng i l m i y 
izlanishlarida ham Qashqadaryo viloyati o‘zbek 
xalq shevalari masalalari tadqiq qilingan. 
Olimning “Qashqadaryo viloyatining o‘zbek 
xalq shevalari” nomli monografiyasida qayd 
qilingan hududning qipchoq shevalarining 
fonetik, morfologik xususiyatlari to‘liq ochib 
berilgan. “Shevaning fonetik, morfologik 
xususiyatlariga nisbatan leksik xususiyatlari juda 
kam darajada o‘rganilgan”. Xususan, A.Shermatov 
ushbu monografik tadqiqotida qayd qilingan 
hudud shevasiga mansub topishmoq, maqol va 
matallar, erkalash, tabrik, yaxshilik kabi turli 
istaklarni ifodalovchi frazeologizmlarni ruscha 
tarjimasi bilan alohida-alohida qayd etgan holda 
izohlaydi. Shuningdek, monografiyada qipchoq 
shevasi leksik qatlami mavzuiy guruhlarga 
ajratib tavsiflanadi. Muhimi, ushbu monografiya 
Qashqadaryo qipchoqlari leksikasiga xos 

8	 Ҳамраев.Ҳ. Ўзбек тилининг Қашқадарё шеваларидаги асосий фонетик хусусиятлар. . Филол фан. номз. … дисс. –Тошкент.1973.−150 
б. 

9	 Усмонов К. Ўзбек шеваларида феълнинг ўтган замон формалари. Филол фан. номз. … дисс. – Самарқанд-Тошкент, 1969. – Б. 
170; Ражабов Н. Узбек халк шеваларида феълнинг морфологик тузилиши.—Тошкент, Фан, 1990. 

10	 Шоимова Н. Ўрта Қашқадарё желовчи қипчоқ шевалари лексикаси. Филол. фан. номз... дисс. – Тошкент, 1999. – 174 б.

bo‘lgan iboralar va ularning leksik-semantik, 
grammatik xususiyatlarini o‘rganish, tavsiflash 
borasida qimmatli manbalardan biri sifatida 
xizmat qiladi. “A.Shermatovning mazkur ishi 
faqat qipchoq shevalarining emas, balki o‘zbek 
tilining boshqa shevalarini o‘rganish uchun 
ham muhim manba hisoblanadi”. K.Usmonov, 
N.Rajabovlarning O‘zbek shevalarida fe’lning 
xususiyatlariga bag‘ishlangan izlanishlari 
o‘zbek adabiy tilidagi fe’l so‘z turkumi hamda 
fe’ldagi zamon shakllarining paydo bo‘lish yo‘llari 
hamda bu shakllarning o‘zbek shevalaridagi 
ko‘rinishlari, adabiy tildagi zamon shakllari bilan 
bo‘lgan munosabatlari ilmiy jihatdan o‘zining 
to‘la tavsifini topgan9. 

Qashqadaryo qipchoq shevalari leksikasi 
tadqiqi doirasidag ilmiy izlanishlar sirasida 
N.Shoimovaning10 tadqiqoti ham alohida o‘rin 
egallaydi. Uning nomzodlik dissertatsiyasi 
darajasida bajarilgan “O‘rta Qashqadaryo ǯ-lovchi 
qipchoq shevalari leksikasi” mavzusidagi ilmiy 
izlanishida kuzatuvimizdagi shevalarga xos 
leksik hodisalar tadqiq qilingan. Ushbu ishda qayd 
etilishicha, “O‘rta Qashqadaryo ǯ-lovchi qipchoq 
shevasi vakillari nutqida qo‘llanayotgan jamiki 
lisoniy boylik qadimiyligidan tashqari, zamon 
zayli bilan yangi-yangi leksemalar hisobiga 
ham boyib kelmoqda. Biroq oradan qanchadan-
qancha vaqt o‘tgan bo‘lishiga qaramay, boshqa 
shevalar vakillari singari O‘rta Qashqadaryo 
hududida istiqomat qiluvchi “ǯ” lovchi sheva 
vakillari o‘zlarining fonetik talaffuz normalarini 
saqlab, ota-bobolari nutqida qo‘llangan leksik 
birliklarni ham avaylab, asrab kelishmoqda. 
Binobarin, bu leksik boylikni to‘plash va tadqiq 
etish, yuqorida qayd etilganidek, hozirgi 
kunda ham o‘z dolzarbligini yo‘qotmayotir”. 
Darhaqiqat, shevalar, ularning o‘ziga xos 
leksikasi xalqimiz o‘tmishi, tili va madaniyati, 
san’ati, qadriyatlaridan boxabarlikni ta’minlash 
borasida bebaho manba, o‘tmish va kelajakni 

o‘zaro bog‘lovchi birlamchi vositadir. Uning 
ilmiy jihatdan o‘rganilishi orqali ona tilimiz, 
madaniyat va qadriyatlarimizni chuqur anglash, 
ulardan bahra olish imkoniyatimiz ta’minlanishi 
shubhasizdir11.

Qashqadaryo hududiga mansub Yakkabog‘, 
Chiroqchi, Qamashi tuman shevalari B.Jo‘rayev 
tomonidan yuqori Qashqadaryo hududlari 
shevasi deb qayd qilinadi12. N.Shoimova 
esa bu hududlarni vоhаning qoq o‘rtasida 
joylashganligidan kelib chiqqan holda hudud 
shevalarini O‘rta Qashqadaryo shevalari sifatida 
ajratadi va shevaning leksik xususiyatlarini 
chuqur tahlil qiladi13, har bir shevaning 
leksik qatlamini mavzuiy guruhlar kesimida 
tadqiq qiladi. Xususan, qipchoq shevasida faol 
qo‘llangan leksik birliklarni insonning tashqi 
ko‘rinishini ifodalovchi, insonning ruhiy 
hissiyotlari, holatini ifodalovchi leksemalar, 
uy-ro‘zg‘or buyumlari nomlari va chorvachilik 
bilan aloqador tushunchalarni ifodalovchi so‘zlar 
kabi to‘rt guruhga ajratadi. Shuningdek, olima 
ushbu leksik birliklarning birortasi adabiy til 
leksikasida kuzatilmasligi va ular shevalarga oid 
lug‘atlardan joy olmaganligini alohida uqtiradi. 
Shunisi o‘rinliki, ishning kirish qismida O‘rta 
Qashqadaryo hududi va uning aholisi to‘g‘risida 
tarixiy-etnografik ma’lumotlar ham qayd qilinadi, 
mavzuga aloqador ayrim tadqiqotlar yuzasidan 
fikr va mulohazalar ham bayon qilinadi. 

Ishning so‘ngida O‘rta Qashqadaryo hududi 
shevalari nutqida qo‘llanuvchi so‘zlar lug‘ati 
ham ilova qilinadi. Lug‘atdagi so‘zlar u qadar 
ko‘p emas, biroq adabiy tilda uchramasligi, 
dialektal lug‘atlarda aks etmaganligi jihatdan 
ham qimmatli material sifatida ahamiyatlidir. 
Lug‘atda bosh so‘zlarning barchasi misollar 
bilan ta’minlangan. Jumladan, goppï paxta 
solib qaviladigan yengsiz kiyim. Häjdär bāva 
ǯazdajam goppïnïƞ ustïdän čapan kijib äpsiz, 
terläb ketmäjsiz-ma? Pänǯi besh yoshli qo‘y. 

11	 Islomova Sh.X. O‘zbek qipchoq shevalari tadqiqiga doir. // “Filologiyaning dolzarb muammolari” mavzusidagi Respublika ilmiy-amaliy 
konferensiya materiallari. – Toshkent, 2024. – B. 184-190.

12	 Жўраев Б. Юқори Қашқадарё ўзбек шевалари. – Тошкент, 1969. – 168 б.

13	 Шоимова Н. Ўрта Қашқадарё желовчи қипчоқ шевалари лексикаси. Филол. фан. номз... дисс. – Тошкент, 1999. – 174 б.

14	 Нафасов Т. Қашқадарё ўзбек халқ сўзлари луғати. – Тошкент, 2011. – 144 б.

15	 Жабборов Х. Ўзбек тилининг деҳқончилик лексикаси: Филол. фан. докт... дис. – Tошкент, 2017. – 252 б.

Pänǯinijäm ertän bazarγa aparïp sätip kelämän. 

Tilshunosligimiz rivojida professor To‘ra 
Nafasovning ham alohida xizmati mavjud14. 
Olimning ko‘plab ilmiy asarlari, monografiya, 
lug‘atlari, maqolalari, darslik va qo‘llanmalari 
o‘zbek t i lshunoslig ining onomast ik a, 
shevashunosligi masalalari tadqiqi doirasida 
amalga oshirilgan. T.Nafasov Qashqadaryo 
shevalariga oid 8000 ortiq so‘zlarni to‘plab 
“Qashqadaryo o‘zbek xalq so‘zlari” lug‘atini 
tuzgan. 

O‘zbek tili dehqonchilik leksikasining 
m u k a m m a l  t a d q i q o t c h i s i  p r o f e s s o r 
X.Jabborovning ham Qashqadaryo shevalari 
tadqiqida o‘ziga xos munosib ulushini qayd 
qilish lozim. Olim tomonidan o‘zbek tilining 
sug‘orish va dehqonchilik leksikasi tadqiqi 
doirasida Janubiy O‘zbekistonning Qashqadaryo, 
Surxondaryo viloyatlari shahar va qishloqlaridagi 
aholi nutqidan salmoqli miqdorda xalq maqollari, 
iboralar va xalq atamalari, hikmatli so‘zlar yozib 
olinib, ularning o‘zbek tili lug‘at tarkibidagi 
o‘rni, leksik-semantik, grammatik, etimologik, 
terminologik, onomastik xususiyatlari 
monografik planda tadqiq qilingan. Shuningdek, 
X.Jabborovning15 tadqiqotlarida xalqimizning 
dehqonchilik madaniyati, suv, sug‘orish kabi 
tushunchalar bilan bog‘liq xalq tilidagi juda 
ko‘plab barqaror birikmalar, xususan, iboralar 
ham o‘zining lingvistik talqinini topgan.

Xulosa o‘rnida aytish mumkinki, Qashqadaryo 
areali ko‘plab dialektologik tadqiqot obyekti 
bo‘lganligidan tashqari murakkab dialektal 
zona ham hisoblanadi. Axborot davrida internet, 
texnika rivojlangan bir davrda oxirgi yillarda 
to‘plangan dala ma’lumotlariga asoslanib hudud 
shevasini qayta tadqiq qilish lozim. Bu kichik 
tadqiqotimiz shu ishlarning boshlanish debochasi 
hisoblanadi.


